
Karnabharam of Bhasa

મહાકવિશ્રીભાસપ્રણીતં કર્ણભારમ્

॥ શ્રીઃ॥
શ્રીગણેશાય નમઃ ।

(નાન્દ્યતે તતઃ પ્રવિશતિ સૂત્રધારઃ)

સૂત્રધારઃ–

નરમૃગપતિવર્ષ્માલોકનભ્રાન્તનારી-
નરદનુજસુપર્વવ્રાતપાતાલલોકઃ ।
કરજકુલિશપાલીભિન્નદૈત્યેન્દ્રવક્ષાઃ
સુરરિપુબલહન્તા શ્રીધરોઽસ્તુ શ્રિયે વઃ॥ ૧॥
એવમાર્યમિશ્રાન્ વિજ્ઞાપયામિ । અયે કિન્નુખલુ મયિ વિજ્ઞાપનવ્યગ્રે
શબ્દ ઇવ શ્રૂયતે । અઙ્ગ  ! પશ્યામિ ।
(નેપથ્યે)

ભો ભો ! નિવેદ્યતાં નિવેદ્યતાં મહારાજાયાઙ્ગેશ્વરાય  ।
સૂત્રધારઃ – ભવતુ, વિજ્ઞાતમ્ ।
સઙ્ગ્રામે  તુમુલે જાતે કર્ણાય કલિતાઞ્જલિઃ ।
નિવેદયતિ સંભ્રાન્તો ભૃત્યો દુર્યોધનાજ્ઞયા॥ ૨॥
(નિષ્ક્રાણ્તઃ)

પ્રસ્તાવના ।
(તતઃ પ્રવિશતિ ભટઃ)

ભટઃ – ભો ભો ! નિવેદ્યતાં નિવેદ્યતાં મહારાજાયાઙ્ગેશ્વરાય
યુદ્ધકાલ ઉપસ્થિત ઇતિ ।
કરિતુરગરથસ્થૈઃ પાર્થકેતોઃ પુરસ્તાદ્

મુદિતનૃપતિસિંહૈઃ   સિંહનાદઃ   કૃતોઽદ્ય ।
ત્વરિતમરિનિનાદૈર્દુઃસહં લોકવીરઃ
સમરમધિગતાર્થઃ પ્રસ્થિતો નાગકેતુઃ॥ ૩॥
(પરિક્રમ્યાવલોક્ય) અયે એષોઙ્ગરાજઃ  સમરપરિચ્છદપરિવૃતઃ
શલ્યરાજસહિતઃ સ્વભવનાન્નિષ્ક્રમ્યેત એવાભિવર્તતે । ભોઃ
! કિન્નુખલુ યુદ્ધોત્સવપ્રમુખસ્યા દૃષ્ટપરાક્રમસ્યાભૂતપૂર્વો
હૃદયપરિતાપઃ । એષ હિ,
અત્યુગ્રદીપ્તિવિશદઃ સમરેઙ્ગ્રગણ્યઃ
શૌર્યે ચ સમ્પ્રતિ સશોકમુપૈતિ ધીમાન્ ।
પ્રાપ્તે નિદાઘસમયે ઘનરાશિરુદ્ધઃ
સૂર્યઃ સ્વભાવરુચિમાનિવ ભાતિ કર્ણઃ॥ ૪॥
યાવદપસર્પામિ । (નિષ્ક્રાન્તઃ)

(તતઃ પ્રવિશતિ યથોક્તરૂપઃ કર્ણઃ શાલ્યશ્ચ)

કર્ણઃ –

મા તાવન્મમ શરમાર્ગલક્ષભૂતાઃ
કિં  પ્રાપ્તાઃ ક્ષિતિપતયઃ સજીવશેષાઃ ।
કર્તવ્યં રણશિરસિ પ્રિયં કુરૂણાં
દ્રષ્ટવ્યો યદિ સ ભવેદ્ ધનઞ્જયો મે॥ ૫॥
શલ્યરાજ ! યત્રાસાવર્જુનસ્તત્રૈવ  ચોદ્યતાં મમ રથઃ ।
શલ્યઃ – બાઢમ્ । (ચોદયતિ)

કર્ણઃ – અહોતુખલુ,

અન્યોન્યશસ્ત્રવિનિપાતનિકૃત્તગાત્ર-
યૌધાશ્વવારણરથેષુ મહાહવેષુ ।
ક્રુદ્ધાન્તકપ્રતિમવિક્રમિણો મમાપિ
વૈધુર્યમાપતતિ ચેતસિ યુદ્ધકાલે॥ ૬॥
ભોઃ ! કષ્ટમ્ ।
પૂર્વં કુન્ત્યાં  સમુત્પન્નો રાધેય ઇતિ વિશ્રુતઃ ।
યુધિષ્ઠિરાદયસ્તે મે યવીયાંસસ્તુ પાણ્ડવાઃ॥ ૭॥

અયં સ કાલઃ ક્રમલબ્ધશોભનો
ગુણપ્રકર્ષો દિવસોઽયમાગતઃ ।
નિરર્થમસ્ત્રં ચ મયા હિ શિક્ષિતં
પુનશ્ચ માતુર્વચનેન વારિતઃ॥ ૮॥
ભો મદ્રરાજ ! શ્રૂયતાં મમાસ્ત્રસ્ય વૃત્તાન્તઃ ।
શલ્યઃ – મમાપ્યસ્તિ કૌતૂહલમેનં વૃત્તાન્તં શ્રોતુમ્ ।
કર્ણઃ – પૂર્વમેવ ચાહં જામદગ્ન્યસ્ય સકાશં ગતવાનસ્મિ ।
શલ્યઃ – તતસ્તતઃ ।
કર્ણઃ – તતઃ,

વિદ્યુલ્લતાકપિલતુઙ્ગજટાકલાપમ્
ઉદ્યત્પ્રભાવલયિનં પરશું દધાનમ્ ।
ક્ષત્રાન્તકં મુનિવરં ભૃગુવંશકેતું
ગત્વા પ્રણમ્ય નિકટે નિભૃતઃ સ્થિતોઽસ્મિ॥ ૯॥
શલ્યઃ – તતસ્તતઃ ।
કર્ણઃ – તતસ્તેન જામદગ્ન્યેન મમાશીર્વચનં દત્ત્વા પૃષ્ટોઽસ્મિ,
કો ભવાન્ કિમર્થમિહાગત ઇતિ ।
શલ્યઃ – તતસ્તતઃ ।
કર્ણઃ – ભગવન્ ! અખિલાન્યસ્ત્રાણ્યુપશિક્ષિતુમિચ્છામીત્યુક્તવાનસ્મિ ।
શલ્યઃ – તતસ્તતઃ ।
કર્ણઃ – તત ઉક્તોઽહં ભગવતા, બ્રાહ્મણેષૂપદેશં કરિષ્યામિ,
ન ક્ષત્રિયાણામિતિ ।
શલ્યઃ – અસ્તિ ખલુ ભગવતઃ ક્ષત્રિયવંશ્યૈઃ પૂર્વવૈરમ્ । તતસ્તતઃ ।
કર્ણઃ – તતો નાહં ક્ષત્રિય ઇત્યસ્ત્રોપદેશં ગ્રહીતુમારબ્ધઃ ।
શલ્યઃ – તતસ્તતઃ ।
કર્ણઃ – તતઃ કતિપયકાલાતિક્રમે કદાચિત્
ફલમૂલસમિત્કુશકુસુમાહરણાય ગતવતા ગુરુણા સહાનુગતોઽસ્મિ ।
તતઃ સ ગુરુર્વનભ્રમણપરિશ્રમાન્મદઙ્કે નિદ્રાવશમુપગતઃ ।

શલ્યઃ – તતસ્તતઃ ।
કર્ણઃ – તતઃ,

કૃત્તે વજ્રમુખેન નામ કૃમિણા  દૈવાન્મમોરુદ્વયે
નિદ્રાચ્છેદભયાદસહ્યત ગુરોર્ધૈર્યાત્ તદા વેદના ।
ઉત્થાય ક્ષતજાપ્લુતઃ સ સહસા રોષાનલોદ્દીપિતો
બુદ્ધ્વા માં ચ શશાપ કાલવિફલાન્યસ્ત્રાણિ તે સન્ત્વિતિ॥ ૧૦॥
શલ્યઃ – અહો કષ્ટમભિહિતં તત્રભવતા ।
કર્ણઃ – પરીક્ષામહે તાવદસ્ત્રસ્ય વૃત્તાન્તમ્ । (તથા કૃત્વા )
એતાન્યસ્ત્રાણિ નિર્વીર્યાણીવ લક્ષ્યન્તે । અપિચ,
ઇમે હિ દૈન્યેન નિમીલિતેક્ષણા
મુહુઃ  સ્ખલન્તો વિવશાસ્તુરઙ્ગમાઃ  ।
ગજાશ્ચ સપ્તચ્છદદાનગન્ધિનો
નિવેદયન્તીવ રણે નિવર્તનમ્॥ ૧૧॥
શઙ્ખદુન્દુભયશ્ચ નિઃશબ્દાઃ ।
શલ્યઃ – ભોઃ ! કષ્ટં ખલ્વિદમ્ ।
કર્ણઃ – શલ્યરાજ ! અલમલં વિષાદેન ।
હતોઽપિ લભતે સ્વર્ગં જિત્વા તુ લભતે યશઃ ।
ઉભે બહુમતે લોકે નાસ્તિ નિષ્ફલતા રણે॥ ૧૨॥
અપિચ,

ઇમે હિ યુદ્ધેષ્વનિવર્તિતાશા 
હયાઃ સુપર્ણેન સમાનવેગાઃ ।
શ્રીમત્સુ કામ્બોજકુલેષુ જાતા
રક્ષન્ત્યમી યદ્યપિ રક્ષિતવ્યમ્॥ ૧૩॥
અક્ષયોઽસ્તુ ગોબ્રાહ્મણાનામ્ । અક્ષયોઽસ્તુ પતિવ્રતાનામ્ । અક્ષયોઽસ્તુ
રણેષ્વપરાઙ્મુખાનાં યૌધપુરુષાણામ્ । અક્ષયોઽસ્તુ મમ પ્રાપ્તકાલસ્યા ।
એષ ભોઃ, પ્રસન્નોઽસ્મિ ।
સમરમુખમસહ્યં પાણ્ડવાનાં પ્રવિશ્ય

પ્રથિતગુણગણાઢ્યં ધર્મરાજં ચ બદ્ધ્વા ।
મમ શરવરવેગૈરર્જુનં  પાતાયિત્વા
વનમિવ હતસિંહં   સુપ્રવેશં કરોમિ॥ ૧૪॥
શલ્યરાજા ! યાવદ્ રથમારોહાવઃ ।
શલ્યઃ – બાઢમ્ ।
(ઉભૌ રથારોહણં નાટયતઃ)

કર્ણઃ – શલ્યરાજ ! યત્રાસાવર્જુનસ્તત્રૈવ  ચોદ્યતાં મમ રથઃ ।
(નેપથ્યે)

ભો કણ્ણ ! મહત્તરં ભિક્ખં યાચેમિ । [ભોઃ કર્ણ ! મહત્તરાં
ભિક્ષાં યાચે]

કર્ણઃ – (આકર્ણ્ય) અયે વીર્યવાન્ શબ્દઃ ।
શ્રીમાનેવ ન કેવલં દ્વિજવરો યસ્માત્ પ્રભાવો મહાન્
આકર્ણ્ય સ્વરમસ્ય ધીરમધુરં ચિત્રાર્પિતાઙ્ગા    ઇવ ।
ઉત્કર્ણસ્તિમિતાઞ્ચિતાક્ષવલિતગ્રીવાર્પિતાગ્રાનનાસ્ 
તિષ્ઠન્ત્યસ્વવશાઙ્ગયષ્ટિ  સહસા યાન્તો મમૈતે હયાઃ॥ ૧૫॥
આહૂયતાં સ વિપ્રઃ । ન ન । અહમેવાહ્વયામિ । ભગવન્ ! ઇત ઇતઃ ।
(તતઃ પ્રવિશતિ બ્રાહ્મણરૂપેણ શક્રઃ)

શક્રઃ – ભો મેઘાઃ ! સૂર્યેણૈવ નિવર્ત્ય ગચ્છન્તુ ભવન્તઃ ।
(કર્ણમુપગમ્ય) ભો કણ્ણ ! મહત્તરં ભિક્ખં યાચેમિ । [ભોઃ કર્ણ
! મહત્તરાં ભિક્ષાં યાચે ।]
કર્ણઃ – દૃઢં પ્રીતોઽસ્મિ ભગવન્ !

યાતઃ કૃતાર્થગણનામહમદ્ય લોકે
રાજેન્દ્રમૌલિમણિરઞ્જિતપાદપદ્મઃ ।
વિપ્રેન્દ્રપાદરજસા તુ પવિત્રમૌલિઃ
કર્ણો ભવન્તમહમેષ નમસ્કરોમિ॥ ૧૬॥
શક્રઃ – (આત્મગતમ્) કિન્નુખલુ મયા વક્તવ્યમ્ । યદિ દીર્ઘાયુર્ભવેતિ
વક્ષ્યે દીર્ઘાયુર્ભવિષ્યતિ । યદિ ન વક્ષ્યે, મૂઢ ઇતિ માં પરિભવતિ

। તસ્માદુભયં પરિહૃત્ય કિન્નુખલુ વક્ષ્યામિ । ભવતુ, દૃષ્ટમ્ ।
(પ્રકાશમ્) ભો કણ્ણં ! સુય્યે વિઅ ચન્દે વિઅ, હિમવન્તે વિઅ, સાગળે વિઅ,

ચિટ્ટદુ દે જસો । [ ભોઃ કર્ન ! સૂર્ય ઇવ, ચન્દ્ર ઇવ, હિમવાનિવ,
સાગર ઇવ, તિષ્ઠતુ તે યશઃ ।]
કર્ણઃ – ભગવન્ ! કિં  ન વક્તવ્યં દીર્ઘાયુર્ભવેતિ । અથવા એતદેવ
શોભનમ્ । કુતઃ,
ધર્મો હિ યત્નૈઃ પુરુષેણ સાધ્યો
ભુજઙ્ગજિહ્ણાચપલા  નૃપશ્રિયઃ ।
તસ્માત્ પ્રજાપાલનમાત્રબુદ્ધ્યા
હતેષુ દેહેષુ ગુણા ધરન્તે॥ ૧૭॥
ભગવન્ ! કિમિચ્છસિ કિમહં દદામિ ।
શક્રઃ – મહત્તરં ભિક્ખં યાચેમિ । [મહત્તરાં ભિક્ષાં યાચે ।]
કર્ણઃ – મહત્તરાં ભિક્ષાં ભવતે પ્રદાસ્યે । શ્રૂયન્તાં મદ્વિભવાઃ,
ગુણવદમૃતકલ્પક્ષીરધારાભિવર્ષિ
દ્વિજવર રુચિતં તે તૃપ્તવત્સાનુપાતમ્ ।
તરુણમધિકમર્થિપ્રાર્થનીયં   પવિત્રં
વિહિતકનકશ‍ૃઙ્ગં  ગોસહસ્રં દદામિ॥ ૧૮॥
શક્રઃ – ગોસહસ્સં ત્તિ । મુહુત્તઅં ખિરં પિબામિ । ણેચ્છમિ કણ્ણ
! ણેચ્છામિ । [ગોસહસ્રમિતિ । મુહૂર્તકં ક્ષીર પિબામિ । નેચ્છામિ
કર્ણ ! નેચ્છામિ ।]
કર્ણઃ – કિં  નેચ્છતિ ભગવાન્ । ઇદમપિ શ્રૂયતાં,
રવિતુરગસમાનં સાધનં રાજલક્ષ્મ્યાઃ
સકલનૃપતિમાન્યં માન્યકામ્બોજજાતમ્ ।
સુગુણમનિલવેગં યુદ્ધદૃષ્ટાપદાનં
સપદિ બહુસહસ્રં વાજિનાં તે દદામિ॥ ૧૯॥
શક્રઃ – અસ્સ ત્તિ । મુહુતઅં આળુહામિ । ણેચ્છામિ કણ્ણ ! ણેચ્છામિ ।
[અશ્વ ઇતિ । મુહૂર્તકમારોહામિ । નેચ્છામિ કર્ણ ! નેચ્છામિ ।]
કર્ણઃ – કિં  નેચ્છતિ ભગવાન્ । અન્યદપિ શ્રૂયતાં

મદસરિતકપોલં ષટ્પદૈઃ સેવ્યમાનં
ગિરિવરનિચયાભં મેઘગમ્ભીરઘોષમ્ ।
સિતનખદશનાનાં વારણાનામનેકં
રિપુસમરવિમર્દં વૃન્દમેતદ્ દદામિ॥ ૨૦॥
શક્રઃ – ગઅ ત્તિ । મુહુત્તઅં આળુહામિ । ણેચ્છામિ કણ્ણ ! ણેચ્છામિ ।
[ગજ ઇતિ । મુહૂર્તકમારોહામિ । નેચ્છામિ કર્ણ ! નેચ્છામિ ।]
કર્ણઃ – કિં  નેચ્છતિ ભગવાન્ । અન્યદપિ શ્રૂયતામ્ । અપર્યાપ્તં
કનકં દદામિ ।
શક્રઃ – ગહ્ણિઅ ગચ્છામિ । (કિઞ્ચિદ્ ગત્વા) ણેચ્છામિ કણ્ણ ! ણેચ્છામિ
। [ગૃહીત્વા ગચ્છામિ । નેચ્છામિ કર્ણ ! નેચ્છામિ ।]
કર્ણઃ – તેન હિ જિત્વા પૃથિવીં  દદામિ ।
શક્રઃ – પુહુવીએ કિં  કરિસ્સમ્ । [પૃથિવ્યા કિં  કરિષ્યામિ ।]
કર્ણઃ – તેન હ્યગ્નિષ્ટોમફલં દદામિ ।
શક્રઃ – અગ્ગિટ્ટોમફળેણ કિં  કય્યમ્ । [અગ્નિષ્ટોમફલેન કિં  કાર્યમ્ ।]
કર્ણઃ – તેન હિ મચ્છિરો દદામિ ।
શક્રઃ – અવિહા અવિહા । [અવિહા અવિહા ।]
કર્ણઃ – ન ભેતવ્યં ન ભેતવ્યમ્ । પ્રસીદતુ ભગવાન્ । અન્યદપિ શ્રૂયતામ્ ।
અઙ્ગૈઃ  સહૈવ જનિતં મમ દેહરક્ષા
દેવાસુરૈરપિ ન ભેદ્યમિદં સહાસ્ત્રૈઃ ।
દેયં તથાપિ કવચં સહ કુણ્ડલાભ્યાં
પ્રીત્યા મયા ભગવતો રુચિતં યદિ સ્યાત્॥ ૨૧॥
શક્રઃ – (સહર્ષમ્) દેદુ દેદુ । [દદાતુ દદાતુ ।]
કર્ણઃ – (આત્મગતમ્) એષ એવાસ્ય કમઃ । કિન્નુખલ્વનેકકપટબુદ્ધેઃ
કૃષ્ણસ્યોપાયઃ । સોઽપિચ ભવતુ । ધિગયુક્તમનુશોચિતુમ્ । નાસ્તિ
સંશયઃ । (પ્રકાશમ્) ગૃહ્યતામ્ ।
શલ્યઃ – અઙ્ગરાજઃ  ! ન દાતવ્યં ન દાતવ્યમ્ ।
કર્ણઃ – શલ્યરાજ ! અલમલં વારયિતુમ્ । પશ્ય,

શિક્ષા ક્ષયં ગચ્ચ્છતિ કાલપર્યયાત્
સુબદ્ધમૂલા નિપતન્તિ પાદપાઃ ।
જલં જલસ્થાનગતં ચ શુષ્યતિ
હુતં ચ દત્તં ચ તથૈવ તિષ્ઠતિ॥ ૨૨॥
તસ્માદ્ ગૃહ્યતામ્ । (નિકૃત્ય દદાતિ)

શક્રઃ – (ગૃહીત્વા આત્મગતમ્) ગૃહીતે એતે । પૂર્વમેવાહમ્
અર્જુનવિજયાર્થં  સર્વદેવૈર્યત્ સમર્થિતં  , તદિદાનીં  મયાનુષ્ઠિતમ્
। તસ્માદહમપ્યૈરાવતમારુહ્યાર્જુનકર્ણયોર્યુદ્ધવિશેષંપશ્યામિ  ।
(નિષ્ક્રાન્તઃ)

શલ્યઃ – અઙ્ગરાજ  ! વઞ્ચિતઃ ખલુ ભવાન્ ।
કર્ણઃ – કેન ।
શલ્યઃ – શક્રેણ ।
કર્ણઃ – ન ખલુ । શક્રઃ ખલુ મયા વઞ્ચિતઃ । કુતઃ,
અનેકયજ્ઞાહુતિતર્પિતો    દ્વિજૈઃ
કિરીટિમાન્ દાનવસઙ્ઘમર્દનઃ  ।
સુરદ્વિપાસ્ફાલનકર્કશાઙ્ગુલિર્
મયા કૃતાર્થઃ ર્ખલુ પાકશાસનઃ॥ ૨૩॥
(પ્રવિશ્ય બ્રાહ્મણરૂપેણ)

દેવદૂતઃ – ભોઃ કર્ણ ! કવચકુણ્ડલગ્રહણપશ્ચાત્તાપેન
પુરન્દરેણાનુગૃહીતોઽસિ । પાણ્ડવેષ્વેકપુરુષવધાર્થમમોઘમસ્ત્રં
વિમલા નામ શક્તિરિયં ગૃહ્યતામ્ ।
કર્ણઃ – ધિગ્, દત્તસ્ય ન પ્રતિગૃહ્ણામિ ।
દેવદૂતઃ – નનુ બ્રાહ્મણવચનાદ્ ગૃહ્યતામ્ ।
કર્ણઃ – બ્રાહ્મણવચનમિતિ । ન મયાતિક્રાન્તપૂર્વમ્ । કદા લભેય
દેવદૂતઃ – યદા સ્મરસિ તદા લભસ્વ ।
કર્ણઃ – બાઢમ્ । અનુગૃહીતોઽસ્મિ । પ્રતિનિવર્તતાં ભવાન્ ।
દેવદૂતઃ – બાઢમ્ । (નિષ્ક્રાન્તઃ)

કર્ણઃ – શલ્યરાજ ! યાવદ્ રથમારોહાવઃ ।
શલ્યઃ – બાઢમ્ ।
(રથારોહણં નાટયતઃ)

કર્ણઃ – અયે શબ્દ ઇવ શ્રૂયતે । કિન્નુખલ્વિદમ્ ।
શઙ્ખધ્વનિઃ પ્રલયસાગરઘોષતુલ્યઃ
કૃષ્ણસ્ય વા ન તુ ભવેત્ સ તુ ફલ્ગુનસ્ય ।
નૂનં યુધિષ્ઠિરપરાજયકોપિતાત્મા
પાર્થઃ કરિષ્યતિ યથાબલમદ્ય યુદ્ધમ્॥ ૨૪॥
શલ્યરાજ ! યત્રાસાવર્જુનઃ  તત્રૈવ ચોદ્યતાં મમ રથઃ ।
શલ્યઃ – બાઢમ્ ।
(ભરતવાક્યમ્)

સર્વત્ર સમ્પદઃ સન્તુ નશ્યન્તુ વિપદઃ સદા ।
રાજા રાજગુણોપેતો ભૂમિમેકઃ પ્રશાસ્તુ નઃ॥ ૨૫॥
(નિષ્ક્રાન્તાઃ)

કર્ણભારમવસિતમ્ ।
શુભં ભૂયાત્ ।

